










KLËKA

 PRZËSERSK, SŁAWÒSZËNO. 
PÒZNÔWANIÉ CENÔWË
10 maja przedstôwcowie gminë 
Krokòwò ze szkólnyma Spòdlecz-
ny Szkòłë w Sławòszënie brelë ùdzél 
w Przëserskù w ùroczëznie sparłãczo-
ny z 200. roczëzną Floriana Cenôwë. 
Z pòdzywã òbezdrzelë artisticzny dzél 
w  wëkònanim ùczniów przësersczi 
szkòłë i bôczno wësłëchelë wëkładów 
prof. Marii Pająkòwsczi-Kensik i prof. 
Józefa Bòrzëszkòwsczégò.

Na drëdżi dzéń – 11 maja – 
w Sławòszënie òdbéł sã midzëszkòło-
wi turniér wiédzë ò Cenôwie. Wzãłë 
w nim ùdzél karna ze spòdlecznëch 
szkòłów z Lubòcëna, Krokòwa, Sła- 
wòszëna, Wierzchùcëna, Żarnówca 
i Gimnazjum w Krokòwie.

Ùczãstnicë pòkôzelë bëlną znajem-
notã biografii Cenôwë, rozmielë wnet 
bez felów rozeznac zela, pòdac jich 
kaszëbsczé i pòlsczé pòzwë, a téż znelë 
rzeklënë spisóné przez patrona turnie-
ru. Wiédzô i  ùmiejãtnoscë ùczniów 

to bez wątpieniô zasłëga szkólnëch, 
co jich przëszëkòwelë òd meritoricz-
ny stronë. Wôrt achtnąc òsoblëwie 
Sławòmirã Jetke, szkólną ze Spòdlecz-
ny Szkòłë w Sławòszënie za ji cãżką 
robòtã òbczas szëkòwaniô turnieru. 

Nôdgrodë dlô dobiwców ùfùndowôł 
Part Kaszëbskò-Pòmòrsczégò Zrze-
szeniô w  Krokòwie, jaczégò przed-
stôwczczi bëłë téż w żuri. 

BÒŻENA HARTIN-LESZCZËŃSKÔ, TŁÓM. RED.

Òbchòdë 200. roczëznë F. Cenôwë w Przëserskù. Òdj. �. Richert

SËCHIM PÃKÃ ÙSZŁÉ

CO PLAŻI NA PLAŻI

A któr Mark Kòndrat wspòminôł krącenié filmù 
„Pón Tadeùsz” przez Andrzejã Wajdã. Sedzelë 
z òperatorã Pawłã Edelmanã i żdelë na zôpód 

słuńca. Wòjska napòleòńsczé stoją w szëkù a Wajda 
gôdô: Popatrz Pawełku, jak te koniki pięknie wygląda-
ją. Jak te czaka na ułanach pięknie lśnią… Te szabelki, 
te piki… Pięknie jest. I wiesz co? Zaraz przyjdą aktorzy 
i wszystko nam zepsują…1 

Co mie plażi na plażi? W  całoscë òb lato. Sama 
plaża mie plażi. Piesk przenëkô. Mewë wëlądëją i zôs 
pòlecą nad wòdã. I mòrze. Òno mòże bëc. Nawetkã bë 
mùszało bëc, tec plaża 
mô cwëk, czej je mòrze, 
nié? I zarô przińdą lëdze 
i wszëtkò psëją…

Są trzë karna plażo-
wégò lëdztwa. Białczi. 
Chłopi. I  dzecë. Mògą 
bëc wëcmanim, tej to 
je colemało familiô abò 
jakô jinô mni fòrmal-
nô zlazłosc. Kò nicht 
jich nie mdze legitimòwôł. Mògą bëc òsóbno. Ti 
plażownicë. Nasztrądolégôcze. Chłopi colemało 
przëchòdzą pòwzerac na białczi, co sã bezsromòt-
no wënagòliwają. Tuwò pòszkòdowóny są chłopi 
w òkùlôrach, bò na sztrądze brëlë sã scygô abò òne 
sã z  nosa spùrgniwają na mòkù. I  jak tedë pòdze-
rac…? Są chłopi młodszi a starszi. Są ti z mùskùlama 
a  ti, co pòtrafią płëwac. Mùskùlati zresztą chãtno 
płiwają, bò lepi sã mògą pòkazac białkóm, co leżą 
na piôskù a  mòże na taczégò pòzdrzą… Tricepsë 
a  bicepsë są naprãżiwóny. Skòczi taczi na główkã. 
Przepłënie jak jaczi rekin. Pół gòdzënë pòd wòdą 
wëtrzimie. Mòże jakô retowniczka za nim wskòczi 
a  sztëczné òddichanié lëpë-w-lëpë zastosëje. Są 
chłopi, co ni mają mùskùlów na wiérzkù a  barżi 
bënë. Jak sã taczi legnie na piôsk, tej mògą sã pòja-
wic z  jaczégò „grinpisu”, cobë gò retac, bò mëszlą, 
że to jaczi wielorib na brzég wëszmërgniãti.

A białczi przëszłë sã òpôlëwac – łapac witaminã 
„D”. To znaczi, że mùszą sã wënagòlëc, bò òpôli-
wają skórã. Z  ruchnów wëzeblec. Kòstiumë zapre-
zentowac. Jednodzélowé. Dwadzélowé. Deczkã 
na piôskù rozłożëc. I  sã NASMAROWAC. Tuwò są 
wôżné krémë. Z  filtrama, co òdgrôdzają słuńce òd 
skórë piãkniészégò zortu człowieka. Do smarowa-
niô pleców przëdają sã pòmòcnicë, bò nié wszãdze 

białeczka rãką dosygnąc mòże. Pózni to òpôloné 
drëszkama w robòce jidze pòkazac, a czej je równo 
brunô, to znaczi, że òpôliwała sã czësto gòło. Biał-
czi biwô, że nawetkã piersë na pùbliczną pògòrchã 
pòtrafią wëstawic. W  taczim przëtrôfkù chłopi na 
plażi przëstôwają sã interesowac wòdą i wszëtczim 
wkół a  leno na ne piersë zdrzą. Jich kòbiétë kôżą 
jima tej ne swòje plecëska smarowac, zajimają jich 
rozmòwą, òdcygają òd pòkùsnégò widzawiszcza. 
Próżno i darmò, bò są rzeczë na tim swiece, co są 
wôżniészé òd mòrza. 

Ale nié wszëtczé białczi 
sã òpôliwają na plażi. Mùszi 
rzec, że są lëdze (nié leno 
białczi), co dadzą sã zamknąc 
do taczi skrzëni, cobë sã dac 
przëskwarzëc. To sã jakòs 
nazywô, le nie pamiãtóm 
jak. Prodiż? Mikrodënëga? 
Në, nie pamiãtóm. 

Są kùreszce dzecë na 
plażi. Òne są nôcekawszé 

dlô taczégò czikrajka jak jô. Biegają. Sëpią piôskã. 
Wlôżają do wòdë i wëlôżają z wòdë. Gòlisë. Szëfel-
czi mają i  kòpią. I  zôs sëpią. Wkół. Na tatkòwą ga-
zétã. Na mëmin romans z  biblioteczi. Na sostrë 
òpôloną nogã. A w òkò bracynowi. Zómczi bùdëją. 
Czasã tatã do bùdowaniô wcygną. A jak je pies? To 
sã z nim gònią. Jinëch zwierzãt na plażi za wiele ni 
ma. Biwô, że jaką mòrską żëwiznã wërzucy na brzég. 
Roslënã. Rëbã. Kraba. Abò smiecë, co niebëlny lë-
dze chiżni tam cësnãlë abò zabëlë wząc z plażi. Pla-
stikòwé bùdle. Skło, co jidącë w nogã, mòże pòwôż-
no skaléczëc.  

Są taczi lëdze, co leno szpacérëją pò plażi. Zakò-
chóny. Za rãkã sã trzimią. Pòzérają w  òczë. I  téż 
mòrza nie widzą a  czasã przëdeptnąc mògą jaką 
dozdrzeliwającą na słuńcu mòrzëcã. Starszi lëdze 
téż szpacérëją i nawetkã ni mùszą nick do se mówic, 
bò prosto ju pò tëli latach ze sobą przëbiwaniô wie-
dzą, co mëszlą nawzôjno. 

A  mòrze szëmi, abùje, jakbë sã przecywiało 
z  tëma, co z  ti plażë do niegò wlôżają i  mòczą sã 
w nim. Pòzérô òczama dënëgów na wënagòleńców. 
To jich kąsk zgëldzy, to są copnie, chwarszczącë. 
I pògôdô ze słuńcã i wiatrã. Ò wiodrze. Ò lëdzach. 
Ò żëcym… 

TÓMK FÓPKA

A mòrze szëmi,  
abùje (...). I pògôdô  

ze słuńcã i wiatrã.  
Ò wiodrze. Ò lëdzach. 

Ò żëcym…

1 �https://www.youtube.com/watch?v=sJ9sII_RVq8, przëstãp 23.05.2017

Z BÙTNA / ZACHË ZE STÔRI SZAFË

GÒSPÒDA „KÒL CZIPCZIN TATKA”

Môj béł w najim Pëlckòwie baro robòcy. Doch Rok 
Pëlckòwa wcyg warô! Brifka jakno przédny Pëlckòwión 
nijak ni mógł do mie zazdrzec, kò biédôk sóm nie wie-
dzôł, dze mô swòjã zmiartą knérã wsadzëc. A  to 
promòcjô, a to kòńcert, a to kònkùrs, a to gòsce ze 
swiata, a to dzecë maturã zdôwają, a to białka szkalë-
je… – tak mie sã jiscył w SMS-ach, w jaczich téż sélôł 
krócëchné wiadła, cëż sã w najim zataconym na zbër-
kù swiata Pëlckòwie dzeje. Kùreszce, a  bëło to 31 
maja, ùczuł jem za òknã jegò skrzëpiącé kòło.

– Mòjn, mòjn – przëwitôł sã, jak to czedës stôri 
chłopi mielë w zwëkù. 

– Mòjn – ùscësnął jem jegò zmòkłą rãkã. 
– Dôj sa, jedzemë – zabédowôł.
– Dokądkaż?
– Na òbzérczi. Mùszimë sprawdzëc, czë naju Pëlc-

kòwò je na lato przërëchtowóné, kò wnetka mdą fe-
rie, letnicë sã zjadą, a w gnôtach czëjã, że mdze jejich 
skòpicą. 

– Rozmiejã, że chcesz sprawdzëc, kùliż je Pëlckòwa 
w Pëlckòwie – dorazu jem zmerkôł, ó co drëchòwi ji-
dze.

– To, to , to, to – zatotowôł spiéwno brifka.
Tak më wsedlë na jegò kòło a pòcësnãlë sëchim 

szasym pò pëlckòwsczich perdëgónach. Wtim brifka 
zahamòwôł.

– Prrr – zawòłôł na swòje kòło. – Jem głodny. 
Chcemë co zjesc! – zarządzył. 

Zatrzimelë më sã kòl gòspòdë, jakô na szildze mia 
namalowónégò kùra zdobionégò w kwiatë z naju rod-
négò wësziwkù a pëlckòwską pòzwã „Kòl Czipczin Tat-
ka”.

– Hewò tuwò pewno szpecjalizëją sã w szmóro-
wónëch pëlckòwsczich kùrach – ùcesził sã drëch, 
chtëren baro lubi jesc wszëtkò, co mô pióra.  

Wlezlë më bënë, sedlë kòl stolika a żdajemë za kel-
nerką. Ta, òblokłô w góralsczé ruchna, stojała za tóm-
bachã a sã na naju przëzérała.

Ma sã zdrza na niã a òna na naju. Tak òbez piãt-
nôsce minut trénowelë ma cerplëwòtã a mòc przëcy-
ganiô drëdżégò człowieka zdrokã. Kùreszce sã ùdało. 
Kelnerka pòmalëczno pòdeszła do naju, szmërgnãła 
jôdną kôrtã na stół a rzekła ni to z pòlska, ni z pëlc-
kòwska:

– Proszem.
Brifka òtemkł kôrtã a widã redosc w jegò òczach.
– Zdrzi, zdrzi, tuwò mają téż w naju gôdce pòzwë 

jestków wëpisóné – krziknął.
– Dôj sa – wëzdrzôł jem bënë a ùsmiéch flot zdżinął 

z mòji gãbë. 
Fela za felą a felą nakrëtô. Skądkaż ti lëdze bierzą 

ne wszëtczé lëtrë: „ü”, „ö”, „ě”, „ǯ”?
– Mô Radzëzna Pëlckòwsczi Gôdczi jaką nową re-

fòrmã pisënkù wprowadzoné? – wëzdrzôł jem na drë-
cha zadzëwòwóny. 

– Jô doch nie wiém! – nen machnął rãką, doch òn, 
jak wikszosc Pëlckòwión, sã na pisënkù richtich nie 
znaje. 

Kò nic, wzãła ma a so kùrzé piersë zażëczëła. Za 
Bòga Òjca jô ni móm anungù, czemùż tak długò 
rëchtowanié negò prostégò zjestkù warało – mòże 
kùchôrz ne piersë mùszôł bez pół gòdzënë maklac, 
żebë jãdrzniészé bëłë? Jô tam niechc nic kòmentéro-
wac – na kùcharzenim doch sã nie znajã. 

W kùńcu ma naju piersë dostelë. Kelnerka przënio-
sła je nama w taczich prostokątnëch talérzach zdo-
bionëch w  kùrpiowsczé wzorë, pòstawiła na stół 
a z krzëwim ùsmiéwkã na gãbie rzekła:

– Proszem.
– Bóg zapłac – òdrzekł ji brifka.
Ta sã na naju przëzdrzała a za sztócëk bëła nazôd.
– Proszem – rzekła swòjim zwëkã, pòdôwającë 

nama rechùnk.
Brifka sã na niã tak dzëwò przëzdrzôł a gôdô:
– Më doch jesz nie skùńczëlë…
Nen nie sfórtowôł dokùńczëc, a ta na niegò jak nie 

wsadła:
– Przecież mówił pan „zapłać”! 
– Bóg zapłac…
– No właśnie, chciał pan płacić, to ja panów podli-

czyła – na zrobia mùniã a szła òprzéc sã ò tómbach.
Ne piersë, co òna nama pòda, bëłë nawetkã dobré, 

temù ma wiele nie gôda a jacha dali. A cëż ma mia 
widzóné i cëż ma mia czëté, mdzeta mògła pòczëtac 
w pòstãpnym dzélu…

RÓMK DRZÉŻDŻÓNK

WELEWETKA?
Sznëkrëjącë pò internetach, wiedno mòże nalezc co 
czekawégò. Ną razą w duńsczi ksążce pt. Folkemin-
der fra Hanved sogn ved Flensborg, dóny do smarë 
bez Jensa Madsena w Kòpenhadze (1870 r.), trafiła sã 
piesniô „Videvidevit”. Titel a tekst baro szlachùją za 
nają „Welewetką” (znóną téż pòd pòzwą „Wide wide 
wit” [!]). Hewò dolmaczënk ny wersje zrëchtowóny 
bez Maceja Bańdura: Videvidevit, mój chlop je przëszli/ 
videvidevit, cëż mô halóné?/ videvidevit, miech slëwów/ 

Videvidevit, móm je òszmakóné. Jinszé duńsczé wer-
sje szlachùjącé za ną z 1870 r. mòże nalezc w jinszich 
placach w internece. Hewò tu rodzy sã pëtanié: chtëż 
spiéwôł jã pierszi – Kaszëbi czë Duńczicë?	

